
■ «Il num da Tschuncaisma (…) munta
tschinquanta dis suenter Pasca. Per il
cristianissem commemorescha que-
sta festa la vegnida dal sontg Spiert
sin ils giuvnals (…) tenor il segund
chapitel dals fatgs dals apostels. Lez
rapporta ch’il sontg Spiert saja vegnì
giu sin els; (…) lur hajan els entschavì
a discurrer en plis linguatgs (…). Oz
chaschuna Tschuncaisma savens
grondas scuntradas» (1). Quai para
d’avair stimulà il magazin secular
«L’Hebdo» (Losanna), gist per lezza festa,
d’edir in numer spezial (nr. 21) da 190
paginas (!) cun auturas ed auturs nun-
dumbraivels. En l’entir quadern hai den-
tant chattà mo duas decleraziuns religiu-
sas. L’emprima, davart la chasa editura
«Labor et Fides» (Genevra), tuna: «‘Croi-
re en un Dieu qui n’existe pas’, [versiun
franzosa dal cudesch] dal plevon ateist
Klaas Hendrikse» (p. 179); quest teolog
dals Pajais Bass declera sia cretta defi-
nend Dieu en il spiert da Tschuncaisma:
«Quai che cumpogna la glieud; (…) ma
ins sto l’emprim sa mover, sa metter sin
via» (cità en «Le Temps» dals 3 d’avrigl
2010). L’autra remartga religiusa en il
numer spezial da «L’Hebdo» è in laud da
sasez exprimì dal victur da l’elecziun pre-
sidenziala serba ils 20 da matg 2012 e
commentà da Jacques Pilet: «‘I dat pia
ina giustia divina!’ Uschia ha Tomislav
Nikolic sa gratulà sez per sia elecziun
(…). Ma ils pievels da l’Uniun europeica
(UE) n’èn anc ditg betg pronts d’accep-
tar l’adesiun d’in stadi nov cun in’econo-
mia uschè flaivla ed in equiliber politic
uschè malsegir (…). La Serbia e l’UE sa
fan quitads per trais pajais limitrofs: En
Cosova e Montenegro cumondan ma-
fias, en Bosnia-Erzegovina sfundran ils
naziunalists en discordanzas» (p. 92). Da
fanadur 2013 duai la Croazia (strusch
4,5 milliuns olmas) vegnir commembra
da l’UE. Lura vegnan ses cunfins cun lezs
trais stadis surmenziunads era cunfins
balcanics da l’UE. Quel cun la Bosnia-
Erzegovina (strusch 4milliuns olmas) se-
parava gia ils pajais habsburgais da l’Im-
peri osman en virtid dal congress da
Vienna 1815 enfin a l’annexiun da Bos-
nia 1908. L’elecziun da Nikolic rinforza
indirectamain lez cunfin balcanic. In au-
ter separa la Grezia (passa 11 milliuns ol-
mas) da Tirchia dapi il patg da Losanna
1923; el segua il flum Evros sin 200 km
e va mo sin 12,5 km a travers la prada.
«300migrants illegals enmedia traversan
quel cunfin mintga di vers la Grezia.
2011 han ins tschiffà 55 558 migrants il-
legals che l’avevan passà, pia 12% dapli
che 2010» (p. 43).

Ina schliaziun duvrabla
e cunvegnenta

L’UE, ses cunfins e sias relaziuns cun la
Svizra, fan or in tema principal dal qua-
dern. Schefredactur Alain Jeannet ha en-
titulà ses editorial: «Ins sto vuschar puspè
davart il Spazi economic europeic
(SEE)» (p. 7). El scriva: «Las relaziuns da
la Svizra cun l’UE n’èn mai stadas uschè
stentusas (…). La via bilaterala sa palesa
sco via tschorva (…). I n’è mai stà uschè
fadius d’aspirar a cunvegnas. 1992 ha il
suveran svizzer refusà il SEE; oz munti
in’ironia dal destin che gist quel SEE pa-
ra la resposta la pli duvrabla a bleras du-
mondas. El dess in rom instituziunal
ferm a las relaziuns cun l’UE. El pussibi-
litass segir d’acceder a la fiera da presta-
ziuns; quai fiss essenzial per il plaz da fi-
nanzas ed ils posts bancars da lavur (…
). Per ils commembers da lez club pit-
schen è l’adesiun stada ordvart cunveg-
nenta. Il Liechtenstein e ses plaz da fi-
nanzas, per exempel, expriman lur satis-
facziun senza retegnientschas (…). Cun
las cunvegnas bilateralas ha la Svizra sur-
piglià 80% dal cuntegn dal SEE, oravant
tut la circulaziun libra da persunas. En
plis cas avain nus vuschà duas giadas da-

vart la medema dumonda, per exempel
l’AVS e l’adesiun a l’ONU» (p. 7).
Tschellas commembras da la SEE èn l’Is-
landa e la Norvegia. Il quadern releva:
«Tenor 43% da las persunas dumanda-
das duess la Svizra acceptar il barat auto-
matic d’infurmaziuns cun ils pajais da
l’UE areguard lur burgaisas e burgais che
possedan daners en Svizra» (p. 21).

Ina crisa da valurs
Viceschefredactura Chantal Tauxe fa ina
dumonda fundamentala cun il titel da sia
contribuziun (p. 30): «Pertge datti
l’UE?» Ella respunda: «La crisa da la zona
da l’euro na pertutga betgmo lamunaida
e la rigur finanziala. Adina dapli vegn’la
er (…) ina crisa da valurs. Da tgi lain nus
esser solidaris? dals Grecs che han pers
tut? da las persunas pensiunadas da da-
maun? dals giuvens umans dischoccu-
pads? da la carstgaunadad? da nagin?
Suenter la Segunda guerra mundiala
schev’ins: ‘Quai na lain nus mai pli ve-
sair.’ Tge muntava «quai»? Guerras tran-
ter naziuns, genocids, crims cunter
l’umanitad. Ins ha pia promulgà la Con-
venziun europeica dals dretgs umans,
creà il Tribunal europeic per ils dretgs
umans, bajegià (…) l’UE. Ma il commo-
vent cas grec mussa che lez «quai» munta
anc dapli: El cumpiglia era la situaziun
che ha manà a la catastrofa da
1939–1945: La Germania umiliada, ils
dictats finanzials ch’il patg da Versailles
[1919] l’ha sfurzà si, la snuaivla inflaziun
(…). Ins ha deplorablamain pers la
schientscha istorica. Ins s’agita strusch
che la partida nazista [Alva d’aur] ha gu-
dagnà 21 mandats en il parlament grec.
Ins sa vilenta strusch che ses schef [Ni-
colaos Mihaloliacos] ha mess en dumon-
da il genocid dals gidieus (…). L’UE ba-
segna segir ils plans da stimulaziun favu-
risads da François Hollande u Mario
Monti. Dentant vegni urgent, a Bruxel-
les sco er en las 27 chapitalas da l’UE, che

las persunas responsablas da la politica
fetschian endament la finamira da la
construcziun europeica: I na sa tracta
betg da schoglier las dumondas da stgo-
mi grazia a la valuta unica, mabain da vi-
ver en pasch e prosperitad senza umiliar
nagin.»

Da la Grezia a la Russia
En il medem senn s’exprima l’economist
Sergio Rossi (Universitad da Friburg);
Philippe Le Bé resumescha (p. 98): «I na
gidass ni l’UE, ni la Grezia, sche questa
bandunass l’euro e turnass tar la drachma
(…). Ses imports da petroli e da materias
primas, pajabels en dollars, e quels da
bains e servetschs per sias interpresas, pa-
jabels en euros, gnissan pli chars. Blers
manaschis pitschens e mesauns na pu-
dessan pli sa lubir ils pretschs da pro-
ducziun adina pli auts. Las bancas stues-
san plinavant pajar lur debits en ina mu-
naida svalitada; il stadi gia ruinà stuess la
naziunalisar. Il product social brut cru-
dass, e las entradas fiscalas na tanschessan
betg pli per garantir servetschs publics
minimals (…). La Banca centrala greca
stuess provocar in’inflaziun che ruinass
tuttafatg il pajais (…). Ils martgads fi-
nanzials sfurzassan si tschains insuppor-
tabels per ils debits dals pajais ils pli flai-
vels da l’UE, sco il Portugal, la Spagna,
l’Italia e l’Irlanda. La capacitad d’acquist
da lur populaziuns chalass e la dischoc-
cupaziun creschess (…). Rossi manegia
che l’UE na mettia betg en dumonda ils
plans da spargn sfurzads si a la Grezia.
Pussaivels fissan dentant in terz agid fi-
nanzial per investiziuns productivas, sco
er termins novs per restituir ils debits. Ins
chapescha adina meglier, er en Germa-
nia, ch’i vul ina tscherta expansiun eco-
nomica per ch’ils pajais debiturs possian
muntar puspè (…). Investiziuns en
l’energia solara gidassan la Grezia e pus-
sibilitassan a pajais sco la Germania da sa
proveder cun energias regenerablas or da

la zona da l’euro empè da gas russ» (p.
98). Gea, la Russia (var 141 milliuns ol-
mas)! Ina russofilia surfatga viva anc adi-
na en Frantscha. Ina da las punts las pli
bellas da Paris sur la Seine, bajegiada
1897–1900 tranter il 7avel e l’8avel cir-
cul da la citad, porta il num da zar Alexi
III (1845–1894); lez discriminava ils lin-
guatgs da las minoranzas etnicas u sne-
gava schizunt lur existenza, per exempel
quella da l’ucranais. Ina da las principalas
staziuns da metro a Paris (lingias 2, 5 e
7) ha num «Stalingrad». Il Franzos
Georges Nivat, traductur d’Alexander
Isajevitsch Solschenizin (1918–2008), è
stà professer da russ a l’Universitad da
Genevra. Il numer spezial da «L’Hebdo»
scriva che Nivat haja «bullà il mund aca-
demic e cultural, betg mo dal chantun,
ma da l’entira Romandia, grazia als nu-
merus inscunters e referats ch’el ha arran-
schà» (p. 187). El numna l’Ucraina (pas-
sa 45 milliuns olmas) «in pajais fitg
grond, fitg vegl e fitg nov enina» (2); el
renconuscha pia sia persunalitad,

Immigraziun e politica europeica
In dals artitgels principals dal numer spe-
zial da «L’Hebdo» reproducescha l’inter-
vista da cuss. fed. Simonetta Sommaru-
ga, realisada da Chantal Tauxe e Cathe-
rine Bellini (pp. 28–30). La lingia grossa
da p. 28 citescha ina frasa da la politicra
socialdemocrata che circumscriva la du-
monda essenziala: «L’immigraziun chali-
rescha (‘échauffe’) ils spierts da vegl en-
nà.» Sommaruga punctuescha: «Per il
stadi èsi tuttafatg da giavischar che la po-
pulaziun [indigena] e l’immigrada sa
sentian bain ensemen; el duai promover
la coesiun. L’immigraziun maina dispi-
tas, ma evochescha era l’amur: Da trais
maridaglias è ina binaziunala (…). L’im-
migraziun ha consequenzas per la fiera
da lavur, ma er en autras domenas, per
exempel areguard las abitaziuns. Perquai
èsi uschè impurtant da prender mesiras

da sustegn per la circulaziun libra da per-
sunas. Areguard la fiera da lavur duain
ins cumbatter ils abus, cunzunt il dum-
ping da pajas (…). Ils plis immigrants
vegnan en Svizra perquai ch’ins als spor-
scha in contract da lavur. L’economia fi-
xescha sezza il dumber giavischaivel dals
lavurers (…). En ils onns novanta han ins
entschavì a chapir che blers esters ch’ins
aveva engaschà eran restads (…). Insa-
quants vivevan tar nus dapi trenta onns
e na discurrivan nagin linguatg naziunal.
Quels che perdevan lur post avevan tutta
fadia per chattar in auter. Insaquants
stuevan sa drizzar tar l’agid social. Quai
manava expensas, na mo per ils immi-
grads, mabain er per ils pajataglias sviz-
zers (…). Ils esters gidan daried a pajar
nossa AVS. La Svizra, grazia a sia politica
fiscala, attira interpresas che vegnan
savens cun lur agen persunal; quest paja
taglias e consumescha en Svizra (…).
L’economia che cloma lezza glieud fitg
qualifitgada duai era surpigliar ina certa
respunsabladad per l’integrar» (p. 29).
Sommaruga prova lura da giustifitgar las
restricziuns da l’immigraziun or d’otg
pajais da l’Europa centrala e da l’ost: «La
Svizra fa bler per quels pajais. Ella paja
ina milliarda CHF per lur svilup, sco
contribuziun a la coesiun europeica» (p.
29). I descha tuttina da citar «L’autogoal
helvétique», la «chronique» dal schurna-
list vadais Jacques Pilet en «L’Hebdo»
dals 25 d’avrigl 2012 (p. 65): «I sa tracta
da mo 2000 permissiuns da dimora ‘B’
empè da 6000, e quai durant dus onns.
Quai è ridicul (…). Ils Svizzers na sa fan
nagina idea da l’effect simbolic da lur act
meskin tar ils pievels da l’Europa centrala
e da l’ost (…). I n’è tuttina betg giusti-
fitgà d’umiliar uschia lavurers che ve-
gnan (…) cun documents da legitima-
ziun en urden (…). L’UE na po betg to-
lerar ch’in auter pajais discriminescha
sias burgaisas e ses burgais. Quai n’ha [la
classa politica da] la Svizra betg chapì.
Dieschmillis Tudestgs passan il Rain:
Nagin problem. Diesch giadas damain
vegnan da l’Europa da l’ost: A quests dat
ins fridas (…). Schizunt la commissara
europeica Catherine Ashton, ina calma
Britannica, ha exprimì sia gritta cun
pleds vehements.» Ashton n’è betg com-
missara, mabain anc dapli: «Auta repre-
schentanta da l’UE per ils fatgs esters e la
politica da segirezza», pia scheffa da la di-
plomazia da l’UE.

Contracts internaziunals
Sommaruga, sco scheffa dal Departa-
ment federal da giustia e polizia,
punctuescha ils avantatgs da la cunvegna
da Schengen: «Pli baud controllav’ins
mo 30% da la glieud che passava noss
cunfin. Sche nus vulessan controllar oz
mintga persuna (1,3 milliuns) che fa
quai, bloccassan nus il pajais e sia econo-
mia (…). Senza Schengen na pudessan
nus betg pli acceder a tuttas infurma-
ziuns davart la criminalitad organisada»
(p. 30). Ils 17 da zercladur vuschain nus
davart in’iniziativa federala che di: «Il
pievel duai decider davart contracts in-
ternaziunals.» Sommaruga: «Il pievel vu-
scha gia davart tuts contracts da relevan-
za fundamentala per il pajais: El vuschass
en mintga cas davart l’adesiun a l’UE (…
). Cur ch’ins metta cunvegnas en du-
monda, dastga il pievel sa pronunziar
sch’el ramassa 50 000 suttascripziuns per
in referendum (…). Il cussegl federal
concluda mintg’onn var 500 contracts
internaziunals. Stuair vuschar per con-
vegnas ch’ins nametta betg en dumonda,
quai na rinforza betg la democrazia, anzi,
questa vegn lura pli flaivla» (p. 30).

